
                 МОНГОЛЫН АВТО ТЭЭВЭРЧДИЙН НЭГДСЭН

  ХОЛБООНЫ АЙМАГ ДАХЬ САЛБАРЫН АЖИЛЛАХ 

                           НИЙТЛЭГ ЖУРАМ

НЭГ. НИЙТЛЭГ ҮНДЭСЛЭЛ
1.1. Энэхүү журмын зорилго нь Монголын  Автотээвэрчдийн Нэгдсэн Холбоо (цаашид “МАТНХ” гэх)-ны дүрмийн 4.4-д заасан чиг үүргийн дагуу Холбоог аймагт төлөөлөн ажиллах салбарын үйл ажиллагааг зохицуулахад оршино.

1.2. Холбооны аймаг дахь салбар нь Монгол Улсын  хууль тогтоомжид нийцүүлэн авто тээвэрчдийн хууль ёсны ашиг сонирхлыг хамгаалах, МАТНХ-ны дүрмийн хүрээнд түүний үндсэн чиг үүргийг хэсэгчлэн хэрэгжүүлэх, нийгэмд болон гишүүддээ үйлчлэх байгууллага мөн. 
1.3. Салбар нь Монгол Улсын "Төрийн бус байгууллагын тухай", ”Иргэний хууль”, "Авто тээврийн тухай", "Хуулийн этгээдийн Улсын бүртгэлийн тухай", бусад холбогдох хууль тогтоомж, МАТНХ-ны дүрэм, энэхүү журмын хүрээнд үйл ажиллагаагаа явуулна. 
1.4. Энэхүү журмаар салбарын үйл ажиллагааны чиглэл, эрх, үүргийг тогтоох, удирдлага, зохион байгуулалт, хяналт, эд хөрөнгийн эрхтэй холбогдох харилцааг зохицуулна. 

ХОЁР. САЛБАРЫН ЭРХ ЗҮЙН ЗОХИЦУУЛАЛТ

2.1. Салбарын эрх зүйн зохицуулалт нь Монгол Улсын “Иргэний хууль”, “Хуулийн этгээдийн улсын бүртгэлийн тухай” хуульд зааснаар улсын бүртгэлд бүртгүүлснээр үүснэ. 

2.2.Салбар нь Монгол Улсын “Иргэний хууль”-ийн 29 дүгээр зүйлийн 29.6-д заасны дагуу хуулийн этгээдийн эрхгүй байна. 

2.3. Салбар нь МАТНХ-ны бүтцийн орон нутаг дахь байгууллага байна. 

2.4. Салбар нь өөрийн өдөр тутмын үйл ажиллагааг санхүүжүүлэх мөнгөн хөрөнгийг захиран зарцуулах зорилгоор харилцах банкинд данс нээх, ашиглах эрхтэй.

2.5. Салбар нь өөрийн үйл ажиллагааг МАТНХ-ны нэрийн өмнөөс явуулна.

2.6. Салбар нь албан бичгийн "Монголын Автотээвэрчдийн Нэгдсэн Холбооны ...............аймаг дахь Салбар" гэсэн тодотголтой хэвлэмэл хуудас, салбарын тэмдэг /дардас/, санхүүгийн тэмдэг хэрэглэх ба тэмдгээр албан ёсны бичиг, гэрээ хэлцлийг баталгаажуулна. 
2.7.Салбарын тэмдэг, санхүүгийн тэмдгийг итгэмжлэн хариуцуулсан этгээд түшиж, ашиглалт, хамгаалалт, хадгалалтыг хариуцна.

ГУРАВ. САЛБАРЫН ЗОРИЛГО, ҮЙЛ АЖИЛЛАГАА, САНХҮҮЖИЛТ
3.1. Салбарын үйл ажиллагааны зорилго:

3.1.1. МАТНХ-ны нэр хүндийг эрхэмлэн дээдэлж, хамгаалах, өөрийн үйл ажиллагааг орон нутагт сурталчлах, тайлагнах, үр өгөөжийг дээшлүүлэх, тогтвортой байдлыг хангах нутгийн өөрөө удирдах болон захиргааны байгууллагатай хамтран ажиллах;
3.1.2. Энэ журмаар олгосон эрх хэмжээний хүрээнд Салбар холбооны үйл ажиллагааг орон нутагт үр дүнтэй зохион байгуулж, үр дүнг МАТНХ-ны өмнө хариуцаж, тавьсан зорилт, арга хэмжээний биелэлтийг хагас, бүтэн жилээр тайлагнана. Тайланг заасан хугацааны дараа сарын 10-ны дотор МАТНХ-нд албан ёсоор ирүүлнэ.
3.2. Салбарын үндсэн үйл ажиллагаа:

3.2.1. Салбар нь үйл ажиллагаандаа МАТНХ-ны дүрэмд заасан үйл ажиллагааны зарчим, үндсэн чиглэл, эрхийг хэрэгжүүлэхийг удирдлага болгоно.

3.2.2. Байгууллага, хувь хүнийг холбоонд гишүүнчлэлээр элсүүлэхдээ МАТНХ-ны дүрэмд заасан гишүүнд тавигдах шаардлагын дагуу судлаж холбогдох бичиг баримтыг МАТНХ-нд ирүүлнэ. 

3.2.3. МАТНХ гишүүнчлэлийн асуудлыг холбогдох материал хүлээж авсны дараа 14 хоногийн дотор шийдвэрлэнэ. 

3.2.4. Салбар нь өдөр тутмын үйл ажиллагааг эрхлэн явуулахтай холбогдсон асуудлаар МАТНХ-ны Гүйцэтгэх аппараттай тогтмол харьцаж, мэргэжил арга зүйн зөвлөгөө авч  ажиллана.

3.2.5. Салбар нь МАТНХ-ны Удирдах зөвлөлийн тэргүүлэгчдийн хурлын шийдвэр, тогтоол, гүйцэтгэх захирлын тушаал болон албан даалгавараар өгөгдсөн үүрэг даалгаврыг хэрэгжүүлж ажиллана. 

3.2.6. МАТНХ-ны үндсэн үйл ажиллагаатай холбоотой асуудлаар бусад байгууллага, албан тушаалтнаас өгсөн үүрэг даалгаврыг МАТНХ-ны гүйцэтгэх захиралд танилцуулж чиглэл авсаны дараа шийдвэрлэж байна. 

3.2.7. Салбарын жилийн үйл ажиллагааны төлөвлөгөө, төсвийг МАТНХ-ны дүрэмд заасны дагуу батална.   

3.3. Салбарын санхүүжилт:

3.3.1. Салбар нь өөрийгөө санхүүжүүлэх үндсэн дээр үйл ажиллагаа явуулна. МАТНХ-ны дүрмийн 9 дүгээр бүлэгт заасны дагуу санхүүжилтийн эх үүсвэрийг бүрдүүлнэ. 

ДӨРӨВ. САЛБАРЫН УДИРДЛАГА 

4.1. Гүйцэтгэх захирлын санал болгосноор салбарын захирлыг МАТНХ-ны Ерөнхийлөгчийн шийдвэрээр томилж, чөлөөлнө. Салбарт орон нутгийн тээврийн салбартай үйл ажиллагаагаа нягт уялдуулахад дэмжлэг үзүүлэх, үйл ажиллагаанд нь хяналт тавих эрх бүхий Зөвлөл  байна.

4.2. Зөвлөлийн бүрэлдэхүүнийг салбарын захирал МАТНХ-нд санал болгох бөгөөд холбооны Гүйцэтгэх аппаратаас асуудлыг Удирдах зөвлөлийн тэргүүлэгчдийн хурлаар хэлэлцүүлж,  тогтоолоор Зөвлөлийг байгуулна. 


4.3. Зөвлөлийн бүрэлдэхүүнд тухайн аймгийн Засаг даргын Тамгын газрын тээвэр, авто замын асуудал хариуцсан мэргэжилтэн /зөвшилцсөнөөр/, Автотээврийн үндэсний төвийн орон нутаг дахь салбарын төлөөлөл /зөвшилцсөнөөр/, түүнчлэн орон нутгийн нийтийн зорчигч тээврийн үйлчилгээ эрхлэгчид,  таксийн үйлчилгээ эрхлэгчид, ачаа тээврийн үйлчилгээ эрхлэгчид, авто засварын үйлчилгээ эрхлэгчид, авто угаалгын үйлчилгээ эрхлэгчид, авто сэлбэг, автомашины худалдаа эрхлэгчид, авто сургууль, курсын үйл ажиллагаа эрхлэгчид  тус бүрээс нэг төлөөллийг бүрдүүлсэн байвал зохино. Хэрэв тухайн аймагт автотээврийн салбарын мэргэжлийн холбоо байгаа бол  харилцан зөвшилцсөнөөр төлөөллийг Зөвлөлд оруулж болно.


4.5. Салбарын захирал дараах үүрэг хүлээнэ:

4.5.1. орон нутагт МАТНХ-ны эрх, үүргийг итгэмжлэлийн үндсэн дээр хэсэгчлэн хэрэгжүүлэх, түүний нэрийн өмнөөс төлөөлөх, үйл ажиллагаа явуулах, МАТНХ-нд шаардлагатай бусад үйлчилгээ үзүүлэх;
4.5.2. МАТНХ-ны өмнөөс итгэмжлэлээр орон нутгийн хуулийн этгээдтэй байгуулах гэрээ хэлцлийн төслийг бэлтгэх, МАТНХ-оос санал авах, өгсөн саналыг тусгах, гэрээ байгуулах, хэрэгжүүлэх, хяналт тавих, гэрээний биелэлтийг дүгнэх, тайлагнах;
4.5.3. МАТНХ-ны чиг үүрэг, үйл ажиллагаанд хамаарах асуудлаарх мэргэжил арга зүйн зөвлөгөө өгөх, ажил, үйлчилгээ, хэрэглэгчдийн талаар судалгаа хийх, мэдээлэл цуглуулах;
4.5.4. МАТНХ-нд өөрийн хийж гүйцэтгэсэн ажлын тайлан, өгөгдсөн үүрэг, даалгавар, удирдамжийн биелэлтийг тогтоосон хугацаанд хүргүүлэх;
4.5.5. жил бүр үйл ажиллагааны төлөвлөгөө, зохион байгуулалтын бүтэц, орон тооны хязгаар, төсөв, зардал, салбарын дотоод үйл ажиллагаанд дагаж мөрдөх журам, зааврыг батлуулах;
4.5.6. дүрмээр хүлээсэн үүргээ биелүүлэх, үйл ажиллагааны тасралтгүй хэвийн ажиллагааг хангасны үндсэн дээр салбарын санхүү, төлбөрийн чадвар, нэр хүндийг дээшлүүлэхэд чиглэсэн бодлогыг хэрэгжүүлэх; 
4.5.7. хууль тогтоомжийн дагуу тогтсон хугацаанд татварын болон холбогдох бусад байгуулагад бүртгүүлэх;
4.5.8. Монгол Улсын Нягтлан бодох бүртгэлийн тухай хууль тогтоомжийг үйл ажиллагаанд мөрдөх ба татвар хураамж, ажилтны нийгмийн даатгалын шимтгэл болон бусад татвар хураамжийг зохих журмын дагуу орон нутагтаа төлөх; 
4.5.9. хууль тогтоомж болон гэрээгээр олгосон бусад үүрэг. 

4.6. Салбарын захирал бусад хуулийн этгээд, хувь хүн, байгууллагаас ажил, үйчилгээ үзүүлсэний төлөө шан харамж, хөнгөлөлт, урамшуулал авахыг хориглоно. 

4.7. Салбарын захирал өөрийн үйл ажиллагааг баталсан төсөв, зардлын дагуу бүрэн санхүүжүүлж, тайлагнана.

4.8. Салбар нь нягтлан бодох бүртгэлийн өдөр тутмын үйл ажиллагааг удирдан зохион байгуулж, санхүү, эдийн засгийн тайланг хянуулах, тайлагнах, орон нутгийн татвар, нийгмийн даатгалын байгууллагуудтай хууль тогтоомжийн дагуу харилцан, тайлангаа тогтоосон хугацаанд тушаана.
4.9. Салбар нь сарын касс, харилцахын  тайлан гаргаж /харилцахын дэлгэрэнгүй хуулгын хамт/ дараа сарын 5-ны дотор МАТНХ-нд ирүүлнэ. 
4.10. Салбар нь  санхүүгийн тайлан балансаа хагас, бүтэн жилээр МАТНХ-нд тайлагнаж тооцоо нийлнэ..
4.9. Салбарын захирал дараах эрх эдэлнэ:

4.9.1. хүний нөөцийг удирдах, үйл ажиллагаатай холбогдсон асуудлаар тушаал гаргах;
4.9.2. бүтэц, зохион байгуулалтын хүрээнд ажилтны ажлын байрны тодорхойлолтыг батлах, ажилтныг ажилд томилох, тэдэнтэй хөдөлмөрийн гэрээ байгуулах, шагнаж урамшуулах, хууль тогтоомжийн хүрээнд ажлаас чөлөөлөх, хариуцлага тооцох;
4.9.3. цалин хөлсийг тогтоохдоо тухайн ажилтны идэвх оролцоо, амьжиргааны баталгаат доод түвшинг харгалзах;
4.9.4. салбарын үйл ажиллагаатай холбоотой асуудлаар санал дэвшүүлж шийдвэрлүүлэх, асуудал боловсруулж Удирдах зөвлөлийн тэргүүлэгчдийн хуралд оруулах

4.9.5. хууль тогтоомж болон МАТНХ-ын дүрмээр олгосон бусад эрх. 

ТАВ. БИЧИГ БАРИМТ ХАДГАЛАХ
5.1 Салбар нь дараах бичиг баримтыг хадгална: 

5.1.1. салбарын журам, журамд орсон нэмэлт өөрчлөлт, холбогдох шийдвэр, 
тогтоол, улсын бүртгэлийн гэрчилгээ болон бусад гэрчилгээ; 

5.1.2. санхүүгийн болон үйл ажиллагааны тайлан, аудитын дүгнэлт,  
зөвлөмж; 

5.1.3. анхан шатны болон нягтлан бодох бүртгэлийн баримт, эд хөрөнгө 
болон эд хөрөнгийн эрхийг нотлох бичиг баримт; 

5.1.4. үйлчилгээ, технологи, норм норматив түүнтэй холбогдох дүрэм, 
журам, заавар, бусад бичиг баримт; 

5.1.5. хурлын тэмдэглэл, шийдвэр, тушаал; 

5.1.6  бусад ач холбогдолтой гэж үзсэн баримт бичиг.
ЗУРГАА. САЛБАРЫН ҮЙЛ АЖИЛЛАГААГ ЗОГСООХ 

6.1. Салбарын  үйл ажиллагааг дараах тохиолдолд зогсооно.
6.1.1. МАТНХ-ны шийдвэрээр өөрчлөн байгуулах, татан буулгах, эсхүл дүрэмд зааснаар үйл ажиллагаа явуулах тогтоосон хугацаа дуусгавар болсон, түүний хугацааг сунгаагүй бол;
6.1.2 Салбарын үйл ажиллагаа хууль тогтоомж зөрчсөн бол;
6.1.3 Шүүхийн шийдвэр гарсан.

6.2. Салбарыг өөрчлөн байгуулах, татан буулгах үйл ажиллагаа нь Иргэний хууль бусад хуульд заасан үндэслэл, журмын дагуу явагдана. 
ДОЛОО.ХАРИУЦЛАГА


7.1. Салбарын албан тушаалтны буруутай үйлдэл, МАТНХ-ны дүрэм, энэхүү журмыг дагаж мөрдөөгүйгээс МАТНХ-нд  санхүүгийн болон эд материалын хохирол учрах, нэр хүнд унах болон  бусдын хууль ёсны эрх ашиг хөндөгдсөн, эд материалын гарз хохирол учирсан  тохиолдолд холбогдох хууль тогтоомжийн дагуу хариуцлага хүлээлгэнэ.

НАЙМ. БУСАД
8.1. Салбарын  журамд тусгаснаас бусад асуудлыг  үндсэн дүрэм, хуулиар зохицуулна.
8.2. Салбарын ажиллах журам нь салбарыг улсын бүртгэлийн хуулийн этгээдийн бүртгэлийн газарт бүртгэгдсэн өдрөөс эхлэн хүчин төгөлдөр болно. 
                    ----- о0о -----

